
Dove mentre assettæ a uña lauta toa

Mangian i frûti megio de so vegge

O negoziante, ô nobile, a scignôa,

De pesci, intendo, a qualitæ, ch'a segge

A megio per ô stêumago e pe-a gôa,

Rombi, naselli, loassi, umbriñe e tregge,

Lô mangian da so pesca i scarti e scarso

Pan neigro e un pö de stochefisce marso!..

O gran villaggio, ô quæ ô l'ëa a rescidenza

Do gran Cacico, e comme a capitale

Dell'isoa, ô l'ëa d'uña bellezza immensa,

Ma de bellezza tutta naturale;

Un prodûto ô non ëa per conseguenza

Dell'arte e dell'industria nazionale,

Nè copia ô l'ëa d'estera architettûa,

Ma disegno da mæxima natûa.

Disegno inimitabile de l'arte,

Che quando a ô veû copiâ a l'impoverisce,

O a ô guasta tutto, se a se ne diparte;

Perchè un tâ colorito in lê a l'unisce,

Un vivo, un vago, un vario in ogni parte,

Ch'ô ve piaxe, ô v'incanta e ô ve rapisce

Anche ne-e stesse irregolaritæ

Ciù che i opee di artisti e ciù studiæ.

Tutta astrega de zerbo e vaghe erbette,

Pavimento che a mæxima natûa

A dispoñe, a l'accomoda e a rimette,

Veddeivi uña belliscima cianûa

Chi ëa sparsa d'infinite cabanette

Semplici ne l'ornato e ne-a figûa,

Proprie e adattæ pe' semplici abitanti,

Ma ne-a semplicitæ stessa eleganti.

